
Euskal curriculumaren bidean, selektibitaterik ez 

Gorka Zozaia 

Ikasle Abertzaleetako kidea 

Aurtengoan ere, ekainero bezalaxe, ehunka euskal ikasle liburu artean ibiliko dira, estu eta larri, gainean duten proba basatia dela eta, selektibitatea hain zuzen ere. Zentzugabekeria honen aurrean, aurten ere, selektibitateari ezetz ozen esatera behartuta gaude euskal ikasleak. Inork pentsa lezake alferkeriagatik, ikastearen aurka gaudelako esaten diogula proba honi ezetz, eta, horrexegatik, aurten ere, ezezkoaren arrazoiak argitzea ez da sobran egongo. Lau dira selektibitateari egiten dizkiogun kritikak: 

Azterketa sistema basatiaren adierazpide gorena da. Ez da inongo misterioa gaur egun ikasleok eskolan egiten dugun lana, ikasi eta barneratzen duguna, ez dela modu egokian baloratzen. Azterketa baten bidez, ikasle guztioi listoi bat jarri eta ea zeinek gainditu ahal duen bakarrik baloratzen da. Ikasle guztiek gaitasun bera ez dugula ere ez da inongo misterioa, eta, beraz, zergatik pasatu behar dugu listoi berbera? Honelako paradoxak erraz aurki daitezke: azterketa batean bi ikaslek 4 bat ateraz gero, ebaluatzaileak jakintza bera dutela eta ahalegin bera egin dutela erraz ondoriozta dezake, baina guztiz posiblea da batek kolpe zorrik jo ez eta argia denez 4a eskuratzea eta benetan ahalegin bat egin duenak ezin listoia gainditu gelditzea 4an. Eta, are gehiago, kopiatzen abila den ikasleak 6a eskura dezake proba berberean azterketa sistemari guztiz itzuri eginez. Egun jakin batean ikaslea urduri badago, edo gogoan hartutako zerbait ahazten bazaio, edo, besterik gabe, listoi jakin hori gainditzeko gai ez bada, ebaluatzaileak gaia ez dakiela esango du (edo gaia hobeto edo okerrago dakiela) eta inongo momentutan ez du ikasleak egindako ahalegina neurtzeko, haren sormena baloratzeko edo, orokorrean, ikaslearen balorazio integrala gauzatzeko tresnarik izango azterketa sisteman oinarritzen bada. 

Azterketa sistemaren aurka gaude, beraz, eta selektibitatea azterketa sistemaren adibiderik larriena da: batxilergo osoan ikasitakoa hiru egunean azaldu behar da! Argi dago hiru egunean ikasleek ez dutela dakiten guztia azaltzerik izango, ezinezkoa da hori baloratzea! Selektibitateak, beraz, ez du balio ikasleon jakituria, kritikotasuna, sorkuntza, lanerako gogoa... neurtzeko balio; gehienez ere, memorizatze proba bat da (eta hori ere ez du modu egokian baloratzen). 

Euskal ikasleak bidegabeki sailkatzen ditu. Selektibitatea unibertsitatera sartzeko derrigorrez zeharkatu beharreko atean jarritako filtro bat da. Ez da egia ikasleok edozer gauza ikasteko eskubidea dugula, hezkuntza ez da askea, ez da pertsonen garapen intelektuala bilatzeko. Hezkuntza, sistemak behar dituen pertsonak sortzeko faktoria da gaur egun, lan mundurako behar dutena erakusten zaie, eta, horretarako denek «balio» ez dutenez (edo batzuek gehiago balio dutenez), «hoberenak» hautatzen dira. Selektibitateak, beraz, euskal ikasle «hoberenak» identifikatu eta unibertsitaterako pasea ematen dien bitartean, Ònahiko onak ez direneiÓ, ostiko bat eman eta zerbait «errazagoa» bila dezatela esaten die (izan ere, sistemak horrelakoak ere behar ditu). Horrela selektibitateak euskal ikasleak «azkarrak» eta «motzak» bezala bereizten gaitu, nola eta memorizatzeko gaitasunean oinarrituta gainera! Etorkizunari begira ikasle bakoitza sisteman dagokion lekuan jartzen du, edo lan horretan pieza klabea dela argi dago behintzat. 

Hau bidegabekeria hutsa da, hezkuntzarako eskubidearen urraketa gordina, ikasleok ezin baitugu gustuko duguna ikasi, ikasten uzten digutena soilik egin ahal dezakegu. Selektibitateko notaren arabera, ondokoak baino hobeak edo okerrago bagara, nahi duguna ikastea lortuko dugu edo gustuko ez dugunarekin konformatu beharko gara. Egoera honek ikasleen arteko konpetentzia indartzen du, eta selektibitateko hiru egunetan, batxilergoan ikasitako guztia paperera eramaten dugunean, presio izugarri horren pean egin behar dugu lan. Are zailagoa, beraz, dakigun guztia erakustea. 

Euskal Herrian ikasteko eskubidean oztopo bat gehiago. Unibertsitatera ikastera goazenean, euskal ikasleok badugu beste traba nabarmen bat. Ikasketak euskaraz egin nahi izanez gero, ondo bilatu behar dugu fakultate egokia, eta, begiratzen jarrita, gehienak (daudenetatik) Hego Euskal Herrian aurkitzen direla konturatzen gara. Ziburu, Miarritze, Maule edo Baigorriko ikasleak Fisika, Kazetaritza, Zuzenbidea... euskaraz ikasi nahi baditu, Hegoaldean egin beharko ditu. Horretarako, nola ez, hegoaldeko ikasleak pasatzen diren filtro berberetik pasa beharko dira, selektibitatea gainditu beharko dute. Frantzian Espainiako selektibitateren berdina den baxoa dute proba bezala ikasleek, eta, beraz, iparraldetik datozen ikasleak bi probak egin eta gainditzera behartuta daude. Lehengo astean bertan izan ziren Portugaleten selektibitatea egiten eta aste honetan dute baxoa. Ikasle hauek, beraz, bi astetan sei egunez, azken bi urteetan ikasitakoa paperean jartzeaz gain, sekula eman ez dituzten espainiar historia, hizkuntza eta literatura ere ikasi beharko dituzte unibertsitatera joango badira! Hori guztia kontuan izanik, selektibitatea Euskal Herrian ikasteko eskubidea urratzen duen oztopo nagusi bat bihurtzen da. 

Espainiar curriculuma barneratzeko bermea da. Aipatu den bezala, selektibitateak unibertsitaterako bidean filtro lana egiten du ikasleen artean. Eduki jakin batzuk asimilatu eta ondo memorizatu dituzten ikasleak izango dira nahi dutena ikasteko gai. Baina zein eduki ikastea eskatzen du selektibitateak? Zientzien inguruko jakintza orokorrez gain, espainiar selektibitateak espainiar hizkuntza, literatura eta historia batez ere ondo ikasi ditugula ziurtatzen du. Ikasle gehienak pasatzen diren atea izanik, «espainiar labela» duten bermatzeko modu ezin hobea da. 

Horrek, nola ez, zuzenean eragiten du ikastetxeetan ematen den edukian, ikastetxeen helburua neurri handi batean ikasleak selektibitaterako ondo prestatzea baita. Adibidez, Euskal Herriko historia ikastetxeetan ezin da ondo garatu, selektibitaterako Espainiakoa delako jakin beharrekoa, eta, ordutegiak mugatuak izanik, aukeran espainiar historia erakusten diete ikasleei, eta espainiar hizkuntza, eta literatura... 

Momentu honetan, beraz, garatzen ari den Euskal Curriculuma eskoletan ezartzeko traba nagusia da selektibitatea. 

Modu honetan, urteetan zehar ateak itxi zaizkio Euskal Curriculum bat garatzeari: zertarako eta nola ikasi euskal edukiak, selektibitaterako ez badute balio? Aitzakia horren pean hezkuntzak ez du soilik «espainiar labela» dugula ziurtatzen, baizik eta bide batez euskalduna jasotzen ez dugula ere bermatzen du! Horrela izan da urteetan zehar, eta horrela izango da selektibitatea existitzen den bitartean. 

Euskal Curriculuma garatzea da gakoa une honetan, eta, horregatik, inoiz baino garrantzitsuago ikusten dugu selektibitatearen xedea salatu eta Euskal Curriculuma aplikatzearen aldeko lanean denak inplikatu eta pauso ausartak ematea. Hazi berriak ereiteko lur zaharrak irauli behar direlako: selektibitateari ez! Bai Euskal Curriculumari! 



